
	முன்னுரை

	பண்டிகைகள் நமது சமய ஆசான்கள்! பாரத தேச பண்டிகைகள் சொல்லும் செய்தி இது: பண்டிகைகள் ஆன்மீக, கலாச்சார, தேசிய எண்ணங்களின் அழகிய சங்கமம். பண்டிகைகளானது ஒரு தனி மனிதனின் ஆன்மீகப் பயணத்திற்கு எந்த அளவு உதவிகிறதோ அதே அளவிற்கு முழுமையான சமுதாய மேம்பாட்டிற்கும் உதவுகிறது.

	ஹிந்துக்களின் செழுமையான, பன்மைத்தன்மையை, பல்வேறு பண்டிகைகள் வெளிப்படுத்துவது போல் உலகில் வேறு எந்த ஒரு அமைப்பும் பிரதிபலிக்க முற்பட்டதில்லை. உலகில் விதவிதமான சமூகங்கள், காலநிலை, ருசிகள், இயல்புகள் எத்தனை உண்டோ, அத்தனை பண்டிகைகள் பாரத பூமியில் பரவி இருக்கின்றன. பண்டிகைகள் சம்பிரதாயமானவை என்றாலும் அவற்றின் ஊடே பாரதத் தாயின் ஆழ்ந்த, வற்றாத கலாச்சாரம் பெருக்கெடுக்கிறது. எங்கும் வியாபித்திருக்கும் தர்மத்தின் சாரத்தை உள்ளடக்கிய இத்தகைய பண்டிகைகள், பல வேறுபாடுகளுக்கு மத்தியில் சமுதாயத்தை ஒன்றாக பிணைத்துள்ளது. கட்ச் முதல் காம்ரூப் வரை காஷ்மீரத்திலிருந்து கன்யாகுமரி வரை பாரதத் தாயின் ஆளுமை, ஏற்றத்தாழ்வுகள் மத்தியிலும் பிரகாசிக்கிறது. இந்த வாழ்க்கை பயணத்தின் வீறுநடையை நாம் கண்கூடாகப் பார்க்கிறோம்.

	மனிதனின் ஆன்மிக, சமுதாய வளர்ச்சியின் ஒவ்வொரு கட்டத்திலும் பண்டிகைகளின் தாக்கத்தை காண முடியும். ஒவ்வொரு பண்டிகையிலும் கடவுளின் சில உயர்ந்த குணங்கள் முன்னிலைப்படுத்தப்பட்டு, மனம் கவரும் உருவகங்கள் மற்றும் குறியீடுகள் மூலம் சாமானியனிடமும் மகிழ்ச்சியையும், சுய மேம்பாட்டையும் உண்டு பண்ணுகின்றன.

	பண்டிகைகள் குடும்ப உறுப்பினர்களுக்கு புதிய அறிமுகங்களை பெறுவதற்கும், பழைய நட்புக்களை புதுப்பிப்பதற்கும் ஒரு வாய்ப்பினை வழங்குகின்றன. புதிய உடைகள், கடவுளுக்கு விதவிதமான உணவு வகைகளை படைத்து (நைவேத்தியம்), பின் உண்பது வழக்கமாக இருக்கிறது. ஒவ்வொரு பண்டிகையிலும் சில விதமான விசேஷ உணவுகள் முக்கியமாகக் கருதப்படும். அதனாலேயே சமையல் கலை ஹிந்து சமயத்தின் ஒரு அங்கமாக கருதப்படுகிறது. அக்கம் பக்கத்தில் உள்ளவர்கள் பண்டிகைகளில் பங்கெடுத்துக்கொள்வர். எளிய பாட்டுக்களின் மூலமும், கதைகளின் மூலமும் ஹிந்து தர்மத்தைப் பற்றியும் அதன் பாரம்பரியம், மற்றும் வாழ்க்கை முறைகளைப் பற்றியும், குழந்தைகள் அறிந்து கொள்ள வாய்ப்பாக அமைகின்றன.

	லோகமான்ய திலகரின் சமயோஜிதத்தால் கணேச உற்சவம், தேசிய அளவில் சமுதாய வெளிப்பாடாக அமைந்ததுபோல, ‘ராஷ்ட்ரிய ஸ்வயம்சேவக சங்கம்’ தேசத்தில் விழிப்புணர்ச்சி ஏற்படுத்தும் பொருட்டு இன்றளவும் பல பண்டிகைகளின் கொண்டாட்டத்தை முன்னெடுத்துள்ளது.

	நம் நாட்டில் கொண்டாடப்படும் பல பண்டிகைகளில் சிலவற்றை மட்டும் எடுத்து, அவற்றுள் பொதிந்துள்ள ஆழ்ந்த உட்பொருளை விளக்க முற்படுவது மிகவும் கடினமானது எனினும், இந்த நூலில் வரும் உதாரணங்கள் நமது பண்பாட்டின் உயரிய அம்சங்களை தெரியப்படுத்தும் ஒரு கண்ணாடியாகத் திகழும் என்று நம்புகிறோம். பரந்து விரிந்துள்ள இந்த பாரத தேசத்தில் மட்டுமல்ல, வெளி நாடுகளிலும், பல பண்டிகைகள் அந்தந்த வட்டார வழக்கங்களை உள்வாங்கிக்கொண்டு, சில மாறுதல்களுடன் கொண்டாடப்படுகின்றன.

	பண்டிகைகள் மூலம் தங்கள் தாய்நாட்டின் பண்பாட்டுத் தொடர்புகள் விடுபடாமல், தக்கவைத்துக்குக் கொள்வதற்காக அவர்கள் விமரிசையாகக் கொண்டாடுகின்றனர். இந்தப் நூலில் கொடுக்கப்பட்டுள்ள சில உதாரணங்கள் இளைய தலைமுறையினரின் மனதில் நிச்சயம் நல்லதொரு தாக்கத்தை உண்டாக்கும் என நம்புகிறோம்.

	மேலும் பாரத நாட்டின் பண்டிகைகளின் பின்னணியில் இருக்கும் மேன்மைகளை எடுத்துரைக்க முற்றிலும் இயலாது என்ற உண்மை உணர்வு உள்ள போதிலும், சிலவற்றை கோடிட்டு காட்டுவதற்கு இந்த முயற்சி உதவும் என்றும் எண்ணுகிறோம்.

	- ஹொ.வே. சேஷாத்ரி

	

	வர்ஷ ப்ரதிபாதா (யுகாதி)

	சைத்ர சுக்ல பிரதமை
சைத்ர மாதத்தின் முதல் நாள் (மார்ச் - ஏப்ரல்)

	ஆண்டின் முதல் நாள் பாரதத்தின் தேசிய நாட்காட்டியின்படி சில பிரதேசங்களில் சாலிவாகன சக என்றும் மற்ற பிற பிரதேசங்களில் விக்ரம வருடம் (கி.மு 57 முதல் கி.பி 78 வரை) என்றும், சரித்திர ரீதியாகவும், இயற்கையின் கால மாறுபாட்டையும் குறிப்பதாக கருதப்படுகிறது. வசந்த ருதுவின் துவக்கமாக விளங்கும் இந்த மங்கல நாளில் இயற்கை அன்னை மணக்கோலம் பூண்ட தேவதையாகக் கொண்டாடப்படுகிறாள்.

	இந்த நாள் வாழ்க்கையின் முக்கியமான ஒரு தத்துவத்தைக் குறிப்பதாகக் கருதப்படுகிறது. “குளிர் காலம் வந்துவிட்டால் வசந்த காலம் வெகு தொலைவில் இல்லை” என்பது தான் அது. மனிதனுடைய மனதில் ஒரு நம்பிக்கையும் எதிர்பார்ப்பையும் அது உருவாக்கி, மேலும் தனி நபர் ரீதியாக ஏற்படும் சவால்களையும், மற்றும் சமுதாய, தேசிய ரீதியாக ஏற்படும் பிரச்சனைகளையும் எதிர்கொள்வதற்கான உத்வேகத்தையும், நம்பிக்கையையும் ஊட்டி அவனைத் தயார்ப்படுத்துகிறது.

	இந்த தருணத்தில் பாரத நாட்டின் சில பகுதிகளில் வேப்ப இலைகளை வெல்லத்துடன் கலந்து விநியோகம் செய்வர். கசப்பான வேப்பமும், இனிப்பான வெல்லமும் மனித வாழ்வின் நேர் எதிரான நிலைகளை உணர்த்துகிறது. இன்பம், துன்பம், வெற்றி, தோல்வி, ஆனந்தம், தாங்கமுடியாத துயரம் போன்ற எதிர் எதிர் நிலைகளை அடையாளப்படுத்துகிறது. வேப்பமும் வெல்லமும் கலந்த பலகாரம் இறைவனுக்கு நைவேத்தியமாகப் படைக்கப்பட்டு, பிரசாதமாக விநியோகிக்கப்படுகிறது. இந்த நைவேத்திய பிரசாதமானது நமது ஆச்சாரியர்களால் உபதேசிக்கப்பட்ட உயரிய தத்துவ நிலைகளை உணர்த்துவதாக அமைகிறது.

	பகவத் கீதையில் ஸ்ரீ கிருஷ்ணர்:

	“துக்கேஸ்வனுத்விக்மைனா: சுகேஷுவிகதஸ்ப்ருஹா:
வீதராகபயக்ரோத: ஸ்திததீர்முனிருச்யதே” என்று கூறுகிறார்.

	துக்கத்தில், நிலைதடுமாறாமலும், பற்றில்லாமலும், புலன் இச்சைகளில் ஈடுபாடு இல்லாமலும், பயமில்லாமலும், கண்மூடித்தனமான கோபம் இல்லாமலும் இருப்பவனே ஸ்திதப் ப்ரஞன் (நிலையானவன்) என்று அழைக்கப்படுவார். ஞானம், பக்தி, கர்ம, ராஜ யோகம் இவற்றில் எந்த வழியாக இருந்தாலும், யோக சாதனத்தின் சாராம்சத்தை இது வலியுறுத்துகிறது. வாழ்க்கையில் ஏற்படக்கூடிய முற்றிலும் மாறுபட்ட மனோநிலைகளை பக்குவ நிலையுடன் ஏற்கவைத்து ஆழ்மன அமைதியை உணர்த்தி, மெய்யுணர்தல் என்ற உயரிய நிலையை அடைய உதவுகிறது. ஒருமித்த சிந்தனையுடன் அந்த நிலையை அடைவதற்கு இந்த நாளில் சபதம் ஏற்கப்படுகிறது. வாழ்க்கையின் ஒரு புதிய சகாப்தத்தை துவக்க இந்நாள் ஏதுவாகிறது.

	[image: Image]

	சரித்திரத்தில் இந்நாளில் தான் கி.பி முதல் நூற்றாண்டில் மத்திய ஆசியப் பகுதியில் உள்ள காட்டுமிராண்டி பழங்குடிக் கூட்டமானது பாரத தேசத்தின் மீது வெட்டுக்கிளியைப் போல் ஊடுருவினர். அவர்களை ஷாலிவாஹனர் மற்றும் விக்ரமாதித்யர் விரட்டினர். அதுவரை இந்நாட்டின் மக்கள் தங்கள் மீது ஏவப்பட்ட ஆக்ரோஷம் மற்றும் மனிதாபிமானமற்ற செயல்களை எதிர்த்துப் போராட முடியாத, உணர்ச்சிகளற்ற, செயல்பாடுகளற்ற நிலையில் இருந்தனர்.

	இவ்விருவரின் பராக்கிரமமானது மக்களை நாட்டுப்பற்றுடன் போராட ஊக்குவித்தது. மூர்க்கமான மனிதத் தன்மையற்ற தாக்குதல்களை எதிர்த்துப் போரிட முடியாமல் செயலற்றுப்போன மக்களை, இவர்களிருவரும் தங்கள் சுய முயற்சிகளினால் ஆண்மையும், போராட்ட குணமும், தேசப்பற்றும் கொண்ட பலம் பொருந்திய சமுதாயமாக கிளர்த்தெழச் செய்தனர். அமைதியும் செழுமையும் மட்டுமே விரும்பி, நிலைகுலைய வைக்கும் அக்கிரமங்களை சந்தித்திராத மக்களை, இப்படிப்பட்ட சவாலான சூழ்நிலைகளை கையாள இவர்கள் தயார்ப்படுத்தினர்.

	ஷாலிவாஹனர் சதவாகன நாட்டின் ராஜாவாக இருந்தார். கோதாவரி நதிக்கரையில் உள்ள ப்ரதிஷ்த்தான (இன்றைய மகாராஷ்டிரா) என்ற இடத்தை தலைநகராகக் கொண்டிருந்தார். அவ்வரசன், ராணுவ வீரர்கள் போன்ற ஒரு உருவத்தை களிமண்ணினால் உருவாக்கி அவற்றிக்கு உயிர் கொடுத்து ஒரு சேனையை உருவாக்கினார் என்று அவரின் தன்னிகரற்ற சாதனையை முன்னிறுத்தி ஒரு அழகான வரலாற்றுக் கதை வடிவில் பின்னப்பட்டிருக்கிறது. அவரது நாட்டுப்பற்றை பற்றிய மற்றொரு உதாரணமும் சொல்லப்படுகிறது.

	ஷாலிவாஹன அரசன் அடிகோரமான கருமை நிறம் கொண்ட காளி, வெண்மை நிறம் கொண்ட அரக்கனை திரிசூலத்தால் துளைப்பது போன்ற ஒரு சிலையை மக்களிடம் பிரபலப்படுத்தினார். அச்சிலைக்குப் பின்னணியில் ஒரு செய்தி இருந்தது. ஹிந்துக்களை கரிய நிறம் கொண்ட காளியாகவும் வெளிநாட்டு “சகரர்”களின் ஆக்கிரமிப்பை எதிர்த்து, நிர்மூலமாக்கி வென்றதை குறிப்பதாகவும் அது கருதப்பட்டது. மேலும் அதர்ம சக்திகளை இறை மகத்துவம் கொண்ட தர்மம் சக்திகள் வெல்லும் என்பதை அடையாள படுத்துவதாகவும் இது அமைந்திருக்கிறது.

	விக்ரமாதித்யன் (வீரத்தின் மைந்தன்) அந்நிய நாட்டு படையெடுப்புகளை தன் ஒப்பற்ற வீரத்தினால் வென்றதோடு மட்டுமல்லாமல், காளிதாசர் உட்பட ஒன்பது ரத்தினங்களாகக் கருதப்பட்ட கவியரசர்களை ஆதரித்து பெருமைப்படுத்தினார். நீதி வழுவாமல் ஆட்சி செய்தார். “விக்ரமாதித்யன் சிம்ஹாசனம்” தனித்துவம் பெற்ற சிறந்த ஆட்சி முறை செய்யும் அரியாசனமாகவும், நீர்த்துப் போகாத நீதியின் அரியணையாகவும் போற்றப்பட்டது. அவரை பாரத பாரம்பரியத்தின் பெருமை மிகுந்த குறியீடாகக் கருதியதால், பின்னாளில் வந்த அரசர்கள் தங்களது பெயருக்குப் பின்னால் “விக்ரமாதித்யன்” என்ற பெயரை சேர்த்துக்கொள்வதில் பெருமிதம் கொண்டனர்.

	விக்ரம மற்றும் ஷாலிவாகன என்ற இரண்டு புதிய சகாப்தங்கள் உருவாக்கியதிலிருந்து, நாட்டின் சுதந்திரத்தையும் இறையாண்மையும் பாதுகாப்பதற்காக, ஹிந்து சமய மரபில், இவ்விரு சகாப்தங்களுக்கு கொடுக்கப்பட்டுள்ள முக்கியத்துவம் வெளிப்படுகிறது. இந்தப் பாரம்பரியம்தான் சுதந்திர தேசத்தின் ஆன்மாவை பிரகாசமாக வைத்திருப்பதற்கு என்றென்றும் உறுதுணையாக இருக்கிறது.

	ஒரு மகிழ்ச்சியான, தற்செயல் நிகழ்வாக, ஆர்.எஸ்.எஸ் இயக்கத்தின் நிறுவனர் டாக்டர். கேசவ பலிராம் ஹெட்கேவார் அவர்களும் 1889ம் ஆண்டு யுகாதி திருநாள் அன்று தான் பிறந்தார். டாக்டர் ஹெட்கேவார், 1889ம் ஆண்டு நாக்பூரில், மிகவும் ஏழ்மையானதொரு குடும்பத்தில் பிறந்தார். சிறு வயதிலிருந்தே அவருடைய நாட்டுப்பற்று எல்லோருக்கும் வெளிப்படையாகத் தெரிந்தது.

	சிறு குழந்தயாக இருந்த பொழுது “6000 மைல்களுக்கு அப்பால் உள்ள ஆங்கிலேயர்கள் எவ்வாறு நம்முடைய எஜமானர்கள் ஆனார்கள்?” போன்ற அவரது கேள்விகளால் பெரியோர்கள் ஆச்சரியமடைந்தனர். பள்ளி மாணவப் பருவத்திலேயே அவர் சுதந்திர போராட்டத்தில் தன்னை ஈடுபடுத்திக்கொண்டு அதனால் ஏற்பட்ட விளைவுகளையும் எதிர்கொண்டார். கல்கத்தா மருத்துவ கல்லூரியில் டாக்டர் பட்டம் பெற்றார். இருப்பினும் வெகுகாலம் முன்னிருந்தே தன் வாழ்நாள் முழுவதும் பாரத மாதாவின் பலிபீடத்தில் தன்னை அர்ப்பணித்துக்கொள்ள சபதம் ஏற்றிருந்தார். எனவே ‘நாட்டின் மருத்துவராக’ வேண்டும் என்ற தனது விருப்பத்தை செயலாக்க முடிவெடுத்தார். எவ்வாறு தண்ணீரில் மீன் இயல்பாக இருக்குமோ அவ்வாறே அவர் நாக்பூரில் சுதந்திரப் போராட்டத்தில் தன்னை இயல்பாக ஈடுபடுத்திக்கொண்டார். சிறையில் பல இன்னல்களை அனுபவித்தார். பொதுநலச் சேவைகளிலும் பங்கேற்றார். ஆனால் இவை எவற்றிலுமே தேச விடுதலைக்கான எந்த ஒரு வழியையும் அவரால் காண இயலவில்லை.

	ஆழ்ந்த யோசனைக்குப் பிறகு அவர் நோய்க்கான காரணத்தை அறிந்து கொண்டார். “தேசத்தைப் பற்றிய போதிய விழிப்புணர்வு இல்லாமை” ஒன்றுபட்ட இந்த தேசத்தின் அங்கங்கள் நாம் என்ற உணர்வு இல்லாமை, நம்முள்ளே சுயநலம் மேலோங்கி அதனால் உண்டான சண்டைகள் என ஆயிரம் ஆண்டுகளுக்கும் மேலாக நம் நாட்டின் ஜீவனை சிறிது சிறிதாக பலவீனப்படுத்தி இருப்பதே இந்த நிலைக்குப் காரணம் என்று புரிந்து கொண்டார்.

	அதனால் அச்சமயத்தில் தேசிய உணர்வை விதைக்க ஓர் இயக்கம் தேவை என்று கருதினார். அதற்கான வழிமுறைகளையும் அவர் வடிவமைத்தார். அதன் விளைவாக 1925ம் ஆண்டு விஜயதசமி தினத்தன்று (நமது பாரம்பரியத்தின் வெற்றி விழா நாள்), ஆர்.எஸ்.எஸ் இயக்கம் உதயமானது.

	ஆர்.எஸ்.எஸ் இயக்கமானது அர்ப்பணிப்பு, ஒழுக்கம் மற்றும் கட்டுக்கோப்பான தொண்டர்களின் பலம் மூலம் சமுதாயத்தில் காணப்படும் சீர்கேடுகளை அழித்து வெளிநாட்டு சக்திகளை அழிப்பதை சபதமாக ஏற்றுக்கொண்டுள்ளது. ஆர்.எஸ்.எஸ் இயக்கமானது பராக்கிரமம் பொருந்திய விக்ரம, சாலிவாகன முதலான முன்னோர்கள் வழியில் புதிய சகாப்தத்தை படைக்க உறுதி பூண்டுள்ளது. யுகாதியைத் தொடர்ந்து வரும் பைசாகி, ஹிந்து சூரிய ஆண்டு கணக்கின்படி (ஏப்ரல் மாதம் 2வது வாரம்) கொண்டாடப்படுகிறது. பஞ்சாப் மற்றும் வடஇந்திய மாநிலங்களில் ஹிந்து சமய விழாவாக, எல்லோராலும் உற்சாகமாகக் கொண்டாடப்படுகிறது.

	சங்க மரபின் படி விழாவின் சிறப்பு அம்சம்:

	விழாவின் ஆரம்பத்தில் எல்லோரும் நேராக நிற்க வேண்டும் (தக்ஷ). பங்கேற்பவர்களில் மூத்தவர் (அதிகாரி) Dr. ஹெட்கேவார் திருவுருவப்படத்திற்கு மாலை அணிவிப்பார். அதைத் தொடர்ந்து ஆத்ய சர்சங்க சாலக் ப்ரணாம், த்வஜ ஆரோகணம் பிறகு திட்டமிட்டபடி இதர நிகழ்ச்சிகள் நடைபெறும்.

	

	ஹிந்து சாம்ராஜ்ய தினவிழா

	ஜ்யேஷ்ட சுக்ல திரயோதசி
(ஜ்யேஷ்ட (மே - ஜூன்) மாத வளர்பிறை காலப் பதிமூன்றாம் நாள்)

	ஹிந்து சாம்ராஜ்ய தினவிழா சத்ரபதி ஸ்ரீசிவாஜி மகராஜ் கி.பி 1674ல் மகாராஷ்ட்ராவில் உள்ள ராய்கட்டில் மன்னராக முடிசூட்டிக் கொண்டதின் நினைவாகக் கொண்டாடப்படுகிறது. ஹிந்து நாட்காட்டியின்படி இந்த நாள் சாலிவாஹன சகாப்தம் 1596 (விக்ரம சகாப்தம் 1731) ஆனந்த ஸம்வத்சரம் ஆண்டு, ஜ்யேஷ்ட சுக்ல த்ரயோதசி அன்று வருகிறது.

	இந்த நாள், விழாவாகக் கொண்டாடப்படுவதற்கு காரணம் வரலாற்றில் இது ஏற்படுத்தியுள்ள எழுச்சியும் மற்றும் தனித்துவம் வாய்ந்த முக்கிய நிகழ்வாகும்.

	ஹிந்து மக்களின் முன்னேற்ற பயணத்திற்கு உந்துசக்தியாக இந்த நிகழ்வு அமைந்துள்ளது. மேலும் கடந்த 34 நூற்றாண்டுகளில் இந்த வரலாற்று நிகழ்விற்கு இணையாக வேறு எந்த ஒரு நிகழ்வும் நடக்கவில்லை.

	ஹிந்துஸ்தானத்தின் விடுதலைக்கான போராட்டத்தில் சிவாஜியின் மிக முக்கியமான பங்களிப்பு என்னவென்றால் தேசியத்துடன் கூடிய கருத்தியலின்பால் ஈர்ப்பை உண்டாக்கி அவற்றை மக்களிடம் உட்புகுத்தியதுதான். மிக இளவயதிலேயே அதாவது 14ம் வயதிலேயே தனது நண்பன் தாதாஜி நரச ப்ரபு தேஷ் பாண்டேவிற்கு எழுதிய கடிதத்தில் இறைவனின் சந்நிதியில் ஹிந்து ஸ்வராஜ்யம் அமைக்க சபதம் எடுத்ததாக அவர் கூறியிருந்தார். மேலும் இந்த லட்சியம் கடவுளின் விருப்பம், அது நிச்சயம் நிறைவேறும் என்ற தனது உறுதியான நம்பிக்கையை வெளிப்படுத்தி இருந்தார்.

	இந்த சபதம் எப்போது எடுக்கப்பட்டது என்பதை நன்கு நினைவில் கொள்ளவேண்டும். முழு ஹிந்துஸ்தானத்தையும், மூச்சுத்திணறும் படியாகக் குரல்வளையை நெறிக்கும் வகையில் டில்லியிலிருந்து ஆண்ட முகலாயர்கள், தெற்கே ஆதில்ஷாஹி, குதுப்ஷாஹி, மேலும் மேற்குக் கரையோரமாக போர்த்துக்கீசியர் மற்றும் ஆங்கிலேயரின் பிடியில் இருந்தபோது எடுக்கப்பட்ட வீர சபதம் ஆகும். இப்படிப்பட்ட மனித முயற்சிக்கு அப்பாற்பட்டதான சவால்களை தன் இள வயதிலேயே சிவாஜி உறுதியுடன் எதிர்கொண்டார்.

	[image: Image]

	மராட்டியத்தியன் ஏனைய அரசுகளின் தளபதிகள் பலரும் கூட சிவாஜிக்கு சவாலாக இருந்தனர். ராஜஸ்தான் ஹிந்து தளபதிகள் ஜெய்சிங் மற்றும் ஜஸ்வந்த் சிங் ஆகியோர் சிவாஜியை அழிப்பதற்காக முகலாயர்களுடன் இணக்கமான போக்குடன் இருந்தனர்.

	சிவாஜியின் வெற்றியின் ரகசியம் என்னவென்றால், சாதாரண மக்களை அவர் ஊக்கத்துடன் செயல்பட வைத்து, தனிப்பட்ட அரசன் அல்லது தலைவன் உயர்வுக்காக அல்லாமல் சுதந்திர ஹிந்து ராஜ்ஜியத்தை அமைப்பதற்கு தியாக சிந்தனையுடன் போராட வைத்ததுதான். தனிப்பட்ட தலைவனுக்கு விசுவாசியாக இருக்காமல் தேசத்திற்கு விசுவாசியாக, அதன் விடுதலைக்கு போராடவேண்டும் என்ற உயர்ந்த சிந்தனையை ஊட்டினார்.

	அப்போதிருந்த கருத்து நிலவரம் என்னவென்றால், முஸ்லிம் வம்ச அரசர்களாக டில்லியிலோ, பிஜப்பூரிலோ அல்லது பாக்ய நகரிலோ ஆட்சி செய்தார்கள் என்றால் அவர்களே சட்டப்பூர்வமான மன்னர்கள் என்றும், அதற்கு எதிராக ஹிந்துவின் விடுதலைக்காக யாராவது போராடினால் அது தேசவிரோதமாகக் கருதப்பட்டு, நசுக்கப்பட்டது. சட்டபூர்வமான ஹிந்து அரசு எதுவும் அப்போது இல்லாததால் யாரிடமும் தங்கள் விசுவாசத்தை காட்டமுடியாமல் ஒட்டுமொத்த ஹிந்து சமுதாயமும் தவித்துக்கொண்டிருந்தது.

	சிவாஜியின் அசாதாரணமான சாதனை என்னவென்றால் மக்கள் மத்தியில், ஹிந்துத் பேரரசு ஹிந்துக்களுக்காக நிறுவப்படவேண்டும் என்ற உறுதியான நம்பிக்கையை உருவாக்குவதுதான். இந்த நம்பிக்கை அவரது மரணத்திற்குப் பிறகும் அவருடைய வழித்தோன்றல்கள் மற்றும் அவரின் வழிகாட்டுதல்களை பின்தொடர்பவர்களால் சுதந்திரப்போராட்டத்தை மேலும் நாட்டின் முக்கிய பகுதிகளுக்கு விரிவாக்கும் அளவிற்கு அவர்களின் மனதில் சிவாஜியின் லட்சிய உறுதி பதிந்திருந்தது.

	அதன் காரணமாக அவர்களால் முகலாயர்கள் மற்றும் சுல்தான்களின் மூலம் பரவி இருந்த இஸ்லாமிய மேலாதிக்கத்தின் முதுகெலும்பை முறிக்க முடிந்தது. பல நூற்றாண்டுகால இஸ்லாமிய மேலாதிக்கத்தையும், அந்நியர்களுக்கு அடிமையாக இருந்த நிலையையும் பூண்டோடு எரித்து சாம்பலாக்கி வெற்றி கொண்டதற்கு, இறுதி சுதந்திர வேள்விக்கான தீச்சுடரை ஏற்றி வழிகாட்டிய சிவாஜியின் பங்களிப்பு அளப்பரியது.

	சிறந்த ஹிந்து கவிஞரான பூஷண், முகலாயர்களால் வழங்கப்பட்ட அரசு உதவிகளை எல்லாம் உதறிவிட்டு சிவாஜியின் பராக்கிரமத்தைப் பற்றிப் பாடிய பாடல் குறிப்பிடத்தக்கது.

	காசிகி கலா ஜாதி, மதுரா மஸ்ஜித் ஹோதி |
சிவாஜி நஹோதே தோ ஸுன்னத் ஜோதி ஸப்கி ||

	காசியின் வியத்தகு அழகு அழிந்திருக்கும். மதுரா மசூதியாயிருக்கும். சிவாஜி பிறக்கவில்லை என்றால் அனைவருக்கும் சுன்னத் செய்யப்பட்டிருக்கும்.

	சிவாஜி ஹிந்து சமுதாயத்தில் ஒரு புது உத்வேகமளிக்கும் சமய, சமுதாய நோக்கை பரவச் செய்தார். இஸ்லாமியராக மாற்றப்படவர்களை மறுபடியும் ஹிந்துக்களாக மாற்றினார். தனிப்பட்ட முறையில் சிவாஜியே இதற்கான முன்னெடுப்புகளை மேற்கொண்டு இஸ்லாமியர்களால் கட்டாய மதமாற்றம் செய்யப்பட்ட தனது தலை சிறந்த படைத் தளபதிகளான நேதாஜி பால்கர் மற்றும் பாலாஜி நிம்பால்கர் ஆகியோரை மீண்டும் தாய் மதம் திருப்பி தனது அரச பரம்பரையிலேயே அவர்களுக்கு திருமணமும் செய்து வைத்தார்.

	சிவாஜிதான் முதன் முதலில் நிலப்பிரபு முறையை ஒழித்து நிலங்களை மீண்டும் விவசாயிகளுக்கே அளித்தார். மேலும் அனைத்து விதமான மூடப்பழக்க வழக்கங்கள், கடற்பயணம் செய்யக்கூடாது என்ற சமய கட்டுப்பாடு போன்றவற்றை உடைத்து தேசத்தின் பாதுகாப்பிற்கும் முன்னேற்றத்திற்கும் வழிவகை செய்தார்.

	நவீன போர் தந்திரங்கள், நவீன ஆயுதங்கள், படைவீரருக்கு நவீன பயிற்சிமுறை முதலியவற்றை அறிமுகப்படுத்தியது, போர்க்களங்களில் சிவாஜியின் ஒப்பற்ற நிபுணத்துவத்தை பறைசாற்றுகிறது. இது மட்டுமல்லாமல் வலிமைவாய்ந்த எதிரிகளான அப்சல்கான், ஷெயிஷ்டகானை தோற்கடித்ததன் மூலம் அவரது தன்னிகரற்ற பராக்கிரமம் வெளிப்பட்டது. அவுரங்கசீப்பின் மரண பொறியிலிருந்து அவர் தப்பித்தது அவரது மதிநுட்பத்திற்கு எடுத்துக்காட்டாக விளங்கியது. அவர் வாழும் காலத்திலேயே அவரது புகழ் கீர்த்தியுடன் விளங்கியதில் எந்த ஆச்சரியமும் இல்லை.

	சிவாஜி, மேற்கத்திய நாடுகள் ஒருங்கிணைந்து பாரதத்தின்மீது படையெடுக்கலாம் என்று முன்னமே அறிந்திருந்து அதற்காக வலிமையான கடற்படை வேண்டும், என்று உரிய நேரத்தில் திட்டமிட்டு நாட்டின் பாதுகாப்பை பலப்படுத்தியதில் முதன்மையாக திகழ்ந்த தேசிய ஆளுமை ஆவார்.

	எந்த வித போர்ப் பயிற்சியும் இல்லாத கிராமப்புற மக்களை திரட்டி அவர்களை எவராலும் வெல்ல முடியாத படைத் தளபதிகளாகவும், பராக்கிரமம் நிறைந்த போர்ப் படைகளையும் உருவாக்கியதில் சிவாஜியின் ராணுவ மற்றும் அமைப்பு ரீதியிலான மேதாவிலாசம், வெறுமையிலிருந்து தனக்கான வளங்களைத் திரட்டியது, நசுக்கப்பட்டுவிடுவோம் என்ற நிலையை மாற்றி மிகவும் பயிற்சி பெற்ற வலிமையான பேரரசுகளின் படைகளை திறமையுடன் எதிர்கொண்டது; போர்க் களத்தில் வெற்றிகளை குவித்தபோதும் மனிதாபிமானமற்ற அட்டூழியங்களையோ, படுகொலைகளையோ நிகழ்த்தாதது. அவரின் உயர்ந்த பண்புக்கூறுகளாக மதரீதியான பரந்துபட்ட நோக்கை காட்டுகிறது.

	பெண்மைக்கு மரியாதை. தனிமனித ஒழுக்கம், நிர்வாகத்தின் அனைத்து நிலைகளிலும் நீதி, நேர்மை தவறாத மாண்பு என இவை அனைத்தும் சிவாஜியை ஈடு இணையற்ற நாயகனாக, படைத்திறத்தில் மட்டுமின்றி, சுயநல ஆதாயம் எனும் கரை படாமல், புனிதமான மனிதப் பண்புகள் நிறைந்த பெருந்தன்மையாளனாக காட்டுகிறது.

	உலகில் அதிகமாக கொண்டாடப்பட்ட வீரர்கள் பற்றி பிரிட்டனை சேர்ந்த ஒரு நிபுணத்துவம் வாய்ந்த நிறுவனம் மதிப்பீடு ஒன்றை மேற்கொண்டபோது, ஹனிபால், ஜூலியஸ்சீசர், அலெக்ஸாண்டர், நெப்போலியன் போன்றோர்களில் யார் மிகச்சிறந்தவர் என்பதைத் தீர்மானம் செய்யும் வேளையில் அனைவரையும் புறந்தள்ளி அந்த தனித்துவம் நிறைந்த கௌரவத்திற்கு சிவாஜியை தேர்ந்தெடுத்ததில் வியப்பேதுமில்லை.

	வங்காளத்தை சேர்ந்த ஜதுநாத் சர்க்கார் என்ற வரலாற்று ஆசிரியர் சிவாஜியைப் தனது மதிப்பீடாக எழுதும்போது, ஹிந்து இனத்தின் அமரத்துவமான ஆன்மாவை சிவாஜி அடையாளப்படுத்துவதாக குறிப்பிடுகிறார். மொத்த அழிவை எதிர்நோக்கியிருந்த நமது சமுதாயம் மற்றும் தர்மத்தை, அதன் அடிமைத்தளையிலிருந்து மீட்டெடுத்த தேசியப்பாதுகாவலன் சிவாஜி என்று சுவாமி விவேகானந்தர் கூறியுள்ளார். சிவாஜி ஓர் ஒப்பற்ற வீரன், கடவுளுக்கு பணிந்த அரசன், அனைத்து நற்குணங்களின் வெளிப்பாடாக விளங்கும் ஓர் பிறவித் தலைவன். சிவாஜி இந்த நாட்டின் மரணமற்ற ஆன்மாவின் உருவகமாகவும், எதிர்காலத்தின் நம்பிக்கை ஒளியாகவும் திகழ்கிறார்.

	எனவே இன்று கொண்டாடப்படும் இந்த ஹிந்து சாம்ராஜ்ய தினவிழா, அந்நியர்களின் ஆக்கிரமிப்பை வெற்றிகரமாக எதிர்கொண்ட உணர்வையும், ஹிந்துத் தன்மையுடன் நிறைந்த தேசிய விடுதலைப் போராட்டத்தின் புகழோங்கிய சரித்திரத்தையும் நமக்கு உணர்த்துகிறது.

	சிவாஜி வெளியிட்ட நாணயங்களில் பொறிக்கப்பட்ட பொன்மொழிகள் அவரது மனதில் துடித்துக் கொண்டிருந்த புராதனமான ஹிந்து பெருமையை பிரதிபலிப்பதாக அமைந்திருந்தது.

	பிரதிபத்சந்திரலேகேவ வர்திஷ்ணுர் விஷ்வவந்திதா |
ஷாஹஸூனோஸ் ஷிவஸ்யைஷ முத்ராபத்ராய ராஜதே ||

	ஷாஜியின் புதல்வனான சிவாஜியின் இந்த ராஜமுத்திரை வளர்பிறை போன்று மேன்மேலும் ஒளிபொருந்தியதாக விளங்கி மங்களகரமான அனைத்து வளங்களையும் வழங்கி உலகனைத்தின் மதிப்பை பெறட்டும்.

	சங்க மரபின்படி விழாவின் சிறப்பு அம்சம்:

	விழாவில் அலங்கரிக்கப்பட்ட சிவாஜியின் திருவுருவப் படம் வைத்திருக்கப்பட வேண்டும்.

	

	ஸ்ரீ குரு பூஜா

	ஆஷாட பௌர்ணமி தினம் (ஜூன் - ஜூலை)

	குரு அல்லது ஆச்சார்யனுக்கு பக்தி பூர்வமாக வழிபாடு செய்வது ஹிந்து பண்பாட்டுப் பாரம்பரியத்தின் உன்னதமான, நெகிழ்வூட்டுகின்ற நிகழ்வாகும். மங்களகரமான வ்யாஸ பூர்ணிமா அன்று இந்த வழிபாட்டுக்கான நாளாக அனுஷ்டிப்பது குறிப்பிடத்தக்க ஒன்று. மீனவப்பெண்ணின் மகனான மாமுனிவர் வியாசர் வேதத்தில் குவிந்துள்ள ஆன்மிக அறிவினை நான்கு பிரிவுகளாக வகுத்துக் கொடுத்துள்ளார். அவை ரிக், யஜூர், ஸாமம், அதர்வணம் என்பதாகும். வேதத்தின் அடிப்படையை உணர்த்தும் ப்ரம்ம ஸூத்திரம் இவர் எழுதியதே. ஆன்மிக, சமூக ஒழுக்கங்களை சாதாரண மக்கள் பின்பற்றும் விதமாக பல்வேறு ஞானிகள், பேரரசர்களைப் பற்றிய கதைகளை பதினெட்டு புராணங்களாக வழங்கினார்.

	இறைவனின் அற்புத ஆன்மீக அருளை அள்ளி வழங்கும் பகவத்கீதையை உள்ளடக்கிய, எக்காலத்திற்கும் பொருந்துவதான், மகாபாரதம், வியாசர் இவ்வுலகிற்கு அருளிய விலைமதிப்பில்லா அருட்கொடை. ஸ்ரீகிருஷ்ணரின் சிலிர்க்கவைக்கும் தெய்வீகக் கதைகளை உள்ளடக்கிய ஸ்ரீமத் பாகவதம் இவரது படைப்பே. மேன்மை மிக்க கருத்துக்களால் இவர் மனித குலத்தின் ஒப்பற்ற ஆசானாக விளங்குகிறார். இவருக்கு செய்யப்படும் பூஜை அனைத்து குருவிற்கும் செய்யப்படும் பூஜையாகக் கருதப்படுகிறது.

	ஹிந்து பண்பாட்டின்படி குரு கடவுளின் உருவகமாக பார்க்கப்படுகிறார். குருவின் அருளினாலும் வழிகாட்டுதலினாலும் மட்டுமே சீடன் உயர்ந்த ஞானத்தையும், பரமானந்த நிலையையும் அடைகிறான். குருவே பிரம்மா, விஷ்ணு, மகேஸ்வரன், குருவே பரம்பிரம்மத்தின் ஸ்வரூபம் என்று நாம் அவரை வணங்குகிறோம்.

	குருப்ரம்மா குருர்விஷ்ணு; குருர்தேவோ மஹேஸ்வர |
குருஸாஷாத் பரப்பிரம்ம தஸ்மை ஸ்ரீ குரவே நம ||

	பலப்பல நூற்றாண்டுகளாக மக்களுக்கு நல்ல வழியை போதிக்க எண்ணற்ற ஆசார்யர்கள் நம் நாட்டில் தோன்றியுள்ளார்கள். ஆனால் யாராவது ஒருவரை ஒட்டுமொத்த ஹிந்து மக்களுக்கு, கடந்தகால, நிகழ்கால மற்றும் எதிர்காலங்களுக்கான குரு இவர் என்று நம்மால் காட்ட முடியுமா? உண்மையில் எந்தவொரு தனி மனிதனையும் நம்மால் காட்ட முடியாது. மனிதன் அழியும் தன்மையுள்ளவன். எவ்வளவு உயர்ந்த மகானாக இருந்தாலும் அவர்களுக்கென்று சில வரையறைகள் உள்ளது. எல்லா காலத்திலும் நிரந்திர வழிகாட்டியாக யாராலும் இருக்க இயலாது.

	[image: Image]

	ஒரு நல்ல ஆசார்யனாக இருப்பவர் முழு சமுதாயத்திற்கும் அழிவற்ற, வற்றாத உத்வேகம் தரும் ஊற்றுக்கண்ணாக, உயர்ந்த, உன்னதமான தேசிய பண்புகளின் உருவகமாக திகழ வேண்டும். ஹிந்து மக்களுக்கு அப்படிப்பட்ட குரு, பகவத்வஜம் எனப்படும் புனிதமான காவிக்கொடியே அல்லாது வேறு குரு இல்லை.

	இந்தக் கொடி எப்போது, எப்படி தோன்றியது என்று யாருக்கும் தெரியாது. ஹிந்து மக்களைப் போன்று இதுவும் மிகத் தொன்மையானது. இந்தக் கொடி சன்யாசிகளின் ஆசிரமக்குடில்களிலும், ஒப்பற்ற சக்கரவர்த்திகளின் அரண்மனைகளிலும் பறந்த கொடி. விடுதலைப் போர்களில் வீரத்தை வெளிப்படுத்தும் கொடியாகவும், விடுதலை வேட்கை கொண்ட சுதந்திர ஹிந்துவின் அழிவற்ற ஆன்ம சக்தியின் உருவகமாகவும் இருந்துள்ளது. ஹிந்து மக்களின் அனைத்து பிரிவினராலும் ஜாதி, இனம் கடந்து உலகளாவிய நிலையில் மதிக்கப்பட்ட, வணங்கப்பட்ட ஓர் உன்னத அடையாளம். மேலும் இது பூரண ஹிந்து சமூகத்தையும் ஒருங்கிணைக்கும் அற்புத ஊக்க சக்தியின் உருவகம் என்பதே உண்மை.

	பகவத்வஜத்தின் காவிநிறம், துறவையும் தொண்டையும் வலியுறுத்துவதாகவும், பாரத கலாசாரத்தின் அடையாளமாகவும் விளங்குகிறது. யாக குண்டத்திலிருந்து எழும் ஜுவாலையான காவிநிறம், இவற்றையே பிரதிபலிக்கிறது. யாகம் என்பது ஹிந்துப் பண்பாட்டின் தனித்தன்மை வாய்ந்த நெறி. யாகம் ஒரு புறச்சடங்கு மட்டுமல்ல. அது ஒரு அடையாளமே. யாகத்தின் அடிப்படையே ஒருவன் தனது அனைத்து வளங்களையும் பிறரின் நலனுக்காக ஆகுதியாக அர்ப்பணிப்பது தான் என பகவத்கீதை கூறுகிறது. ‘எனது அல்ல, உனதே’ என்பது தான் யாகத்தின் அடிப்படை செய்தி. ஒருவன் தன் வாழ்க்கையில் தான் பெறும் செல்வத்தையும் ஞானத்தையும் இவ்வுலகுக்கே திருப்பியளிக்க வேண்டும்.

	ஈஸாவாஸ்ய உபநிடதம்ல இவ்வாறு கூறுகிறது,

	ஈஷா வாஸ்யமிதம் சர்வம் யத்கிஞ்ச ஜகத்யாம் ஜகத் |
தேனத்யக்தேன பூஞ்ஜீதா: மாக்ருதஹ் கஸ்ய ஸ்வித்தனம் ||

	“படைப்பனைத்திற்கும் தலைவன் இறைவனே. இறைவனுக்கு நாம் நைவேத்தியமாக அர்ப்பணித்த பிறகு அவரால் மிச்சம் வைக்கப்பட்டதையே நாம் பிரசாதமாக ஏற்று மகிழ வேண்டும். பிறருக்கு உரியதை ஏற்பது திருடுதல் ஆகும்.”

	செல்வத்தை சம்பாதிப்பது பாவமல்ல. ஆனால் அனைத்தையும் தானும் தன்னை சார்ந்த குடும்பம் மட்டுமே அனுபவிப்பது நிச்சயம் பாவமாகும். பகவத்கீதையில் ஸ்ரீகிருஷ்ணர் கீழ்வருமாறு எச்சரிக்கின்றார்.

	“எவன் ஒருவன் பிறருக்கு முதலில் அளிக்காமல் தானே அனைத்தும் உட்கொள்கிறானோ அவன் பாவத்தை மட்டுமே உட்கொள்கிறான்.”

	எவ்வளவு சம்பாதித்தாலும் தனது அத்தியாவசிய, அடிப்படைத் தேவைகளுக்கு போக மற்றவற்றை சமுதாய சேவைக்காக சமர்ப்பிக்க வேண்டும். பொருளாதார முன்னேற்றத்தையும், சமூக நீதியையும் ஒருங்கிணைத்து, சமத்துவம் நிலைபெற இதுவே ஹிந்துக்கள் கையாளும் சிறந்த வழியாகும். இந்த மனப்பான்மையானது தனிநபர் முயற்சிக்கு முழு வாய்ப்பு அளிக்கும் அதே வேளையில் அவரின் தவறான முதலாளித்துவ முன்னெடுப்புகளை மட்டுப்படுத்துகிறது. மேலும் சமுதாயத்தில் கீழ்நிலையில் இருப்பவருக்கும் சமூக நீதி கிடைத்து, கம்யூனிஸ்ட் பாணியிலான அரசாங்க முதலாளித்துவப் போக்கின் அபாயங்கள் அகன்று, தனி மனித சுதந்திரத்தின் புனிதம் காக்கப்படுகிறது.

	பிறர் நலன் சார்ந்த கொள்கையுடன் இணங்கி இருக்கும் தனி நபர் சுதந்திரம் என்கின்ற மேம்பட்ட நிலையானது, இயல்பாக பணம் சம்பாதிப்பது மற்றும் சேர்ப்பதில் உள்ள சுதந்திரத்தோடு, உயர்ந்த ஆன்மிக உந்துதலுடன் சமுதாய நன்மைக்காக தியாக உணர்வுடன் செயல்படுவதில் உள்ள சுதந்திரத்துடன் சேர்ந்து இருக்கிறது. தனி நபரின் மனப்பான்மையில் இத்தகைய எண்ண மாற்றத்தை எவ்வாறு நிகழ வைப்பது?

	இதற்கான விடையாக ஸ்ரீ குருஜி கோல்வால்கர் கூறுகிறார்: ஹிந்துக் கண்ணோட்டத்தின் அறிவு சார்ந்த நிலை, தனிமனிதன் மேற்கண்ட சமநிலை வகிக்க அவனை தயார்ப்படுத்துகிறது. இதனால் உண்மையான ஆனந்தம் எது என்பது பற்றி அவன் அறிவும் ஞானமும் பெறுகிறான். அவனுக்கு முன்னால் வைக்கப்பட்டுள்ள குறிக்கோள் புலன் சார்ந்த இன்பம் மட்டும் அல்ல. அவை நிலையான மகிழ்ச்சியையும் தரப்போவதில்லை. எனவே அவன் புலன் சார்ந்த விஷயங்களிலிருந்து தன்னை மேம்படுத்திக்கொண்டு அகத்தை நோக்கி அதனுள் மூழ்கி எல்லையில்லாத அழிவற்ற பேரானந்தத்தை கண்டறிய வேண்டும். தன்னைச் சுற்றியுள்ள அனைவரும் ஒரே ஆன்மாவின் வெவ்வேறு வெளிப்பாடுகள் என்பதை புரிந்து கொள்கிறான். இதன் விளைவாக, தன் உழைப்பின் பலனை மற்றவர்கள் அனுபவிப்பதை தானே அனுபவிப்பதாக உணர்கிறான். ஹிந்து வாழ்க்கை கண்ணோட்டம் இத்தகைய சமநிலை அடைய அவனுக்கு உதவுகிறது.

	துறவியர் மற்றும் தியாக சீலர்களின் பெருமை என்பது ஹிந்து பாரம்பரியத்தில் வாழ்வின் ஒவ்வொரு நிலையிலும் பிரதிபலிப்பதாகும். சாதுக்களும் சந்நியாசிகளும், பணம் மற்றும் அதிகாரம் முதலியவற்றிலிருந்து விலகி மக்களுக்கு ஆன்மீக முன்னேற்றத்தை வழங்குவதற்காக தங்களை அர்ப்பணித்திருக்கிறார்கள். அவர்களே சமுதாயத்தின் தனிச்சிறப்பு மிக்க வழிகாட்டிகளாகக் கருதப்படுகின்றனர். அவர்களே சட்டத்தை உருவாக்குபவர்கள். அந்த சட்டத்தை செயல்படுத்துபவர்களாகவே அரசர்கள் இருந்தனர். அதனாலேயே அரசியல் அதிகாரம் கட்டுக்குள் வைக்கப்பட்டு நல்லொழுக்க, தெய்வீக அதிகாரங்களே மக்களின் வாழ்க்கையை ஆட்சி செய்தது.

	‘நகர்மணா, ந ப்ரஜயா, தனேன, த்யாகேனைகே, அம்ருத்தத்வமானஸு:’ என்று உபநிஷத் கூறுகிறது. இதன் பொருள் நமது செயல்களாலோ, சந்ததிகளாலோ, செல்வத்தினாலோ அல்ல. தியாகத்தினால் மட்டுமே அழிவில்லா நிலையை அடைய முடியும். சரீர ரீதியான துறத்தல் அல்ல, மனதுறத்தலே முக்கியம் என்று புலனாகிறது. தனது குடும்பம், செல்வம் முதலியவற்றை வாழும் தெய்வமான இந்த சமுதாயத்திற்கு அளிப்பது என்பதே உயர்ந்த லட்சியம். தனிப்பட்ட மனிதனின் மகிழ்ச்சி, அமைதி, சமுதாயத்தின் வளர்ச்சி ஆகியவை இத்தகைய தியாகத்தினாலும் தொண்டினாலும் மட்டுமே கிடைக்கிறது. இதுவே விசேஷ தத்துவமாகும்.

	காவிக்கொடி இந்த உயரிய தத்துவத்தின் பிரகாசமான உதாரணமாகத் திகழ்கிறது. குரு பூர்ணிமா அன்று இதை வழிபடுவது நமக்குள்ளே நல்ல ஹிந்துத்தன்மையைப் புகுத்துவதற்காகவே ஏற்பாடு செய்யப்படுகிறது. மலர்தூவி வழிபடுவதும், செல்வத்தை சமர்ப்பிப்பதும், லட்சியத்திற்காக நம்மை சமர்ப்பிப்பதன் வெளி அடையாளமே. உண்மையான வழிபாடு எதுவெனில், ஹிந்து லட்சியத்தின் உருவமாக மாறுவதேயாகும். சிவோ பூத்வா சிவம் யஜேத். சிவனை வழிபடுபவன் சிவனாகவே ஆகிறான்.

	ஒவ்வொரு ஆண்டும் நடக்கும் ஸ்ரீகுருபூஜா விழா நமக்குள் ஒரு சுய பரிசோதனையை நடத்துகிறது. சென்ற ஆண்டைவிட இந்த ஆண்டு நாம் எந்த அளவு நமது லட்சியத்தில் முன்னேறியுள்ளோம்; என் பாடங்களைக் கற்றுக்கொண்டோம்; அவற்றை சீர் செய்து இன்னும் வேகமாக இந்த ஆண்டு லட்சிய உறுதியுடன் முன்னேற வேண்டும் என்று உணர்த்துகிறது.

	சங்க மரபின்படி விழாவின் சிறப்பு அம்சம்:

	த்வஜாரோஹணம் மற்றும் த்வஜப்ரணாம் செய்தபிறகு அனைவரும் தக்ஷவில் நிற்க வேண்டும். மூத்த அதிகாரி பகவத்வஜத்திற்கு புஷ்பாஞ்சலியும் தக்ஷிணையும் செய்தவுடன், வந்திருக்கும் மற்றவர்களின் புஷ்பாஞ்சலியும் தக்ஷிணையும் தொடரும். பின்னணியில் ரம்மியமான பக்தி இசை, பவித்ரமான சூழ்நிலையை மேலும் மெருகூட்டும்.

	

	ரக்ஷா பந்தன்

	ஸ்ராவண பூர்ணிமா (ஜூலை - ஆகஸ்ட்)
பாரதத்தின் தெற்குப் பகுதிகளில் ஆவணி அவிட்டம், உபகர்மா என்றும் அழைக்கப்படுகிறது.

	ரக்ஷாபந்தன் சகோதர சகோதரிகளுக்கிடையில் உள்ள பிரிக்கமுடியாத அன்பினால் விளையும் ஆழமான, உன்னதமான உணர்வுகளை கிளர்ந்து எழச் செய்கிறது.

	சகோதரி சகோதரனுக்கு இந்த நாளில் கட்டும் மெல்லியக் கயிறானது உயர்ந்த எண்ணங்களை துடித்தெழச்செய்கிறது. ராக்கியின் மூலமாக அறிமுகமே இல்லாத பல மாவீரர்களால் தாங்கள் பாதுகாக்கப்பட்ட உண்மை நிகழ்வுகள் இதயத்தை தொடுகின்ற அளவில் நம் மாதர்களின் வாழ்க்கையில் சம்பவங்களாக நிகழ்ந்தேறியுள்ளன. அலெக்ஸாண்டரின் மனைவி அவரை எதிர்த்து போரிட்ட ஹிந்து மாவீரன் புருஷோத்தமனுக்கு கையில் ராக்கி கட்டி தனது கணவனது உயிருக்கு ஆபத்து நேராமல், போர்க்களத்தில் தனது கணவரின் உயிரைக் காப்பாற்றுவதற்கான உத்தரவாதத்தை பெற்றதாக ஒரு கதை கூறுகிறது. உண்மையான க்ஷத்திரிய வீரனான அந்த ஹிந்து மன்னன் ஒரு தருணத்தில் அலெக்ஸாண்டரை கொல்ல கையை ஓங்கிய போது தன் கையில் இருந்த ராக்கியைக் கண்டதும் தன்னை கட்டுப்படுத்திக் கொண்டு அலெக்ஸாண்டரைக் கொல்லாமல் தவிர்த்தான்.

	ராஜபுதனத்தின் இளவரசியின் கதை நமக்கு ஓர் உதாரணம். ராக்கி என்ற உச்சரிப்பே பல தாக்கத்தை ஏற்படுத்தியது. அந்த ராஜபுதனத்து இளவரசி, குஜராத் சுல்தானின் படையெடுப்பிலிருந்து தனது நாட்டைப் பாதுகாக்க முகலாய அரசர் ஹீமாயூனுக்கு ராக்கி அனுப்பி செய்தியனுப்பினாள். வங்காளத்தை நோக்கி படையெடுத்து சென்று கொண்டிருந்த ஹீமாயூன் தனது ராக்கி சகோதரியின் வேண்டுகோளுக்கு இணங்கி அவளைக் காப்பாற்ற விரைந்தான். ஆனால் அந்தோ! அவன் வருவதற்குள் குஜராத் சுல்தானின் படையெடுப்பு நடந்துவிட்டது. அந்த இளவரசி “ஜௌஹார்” என்னும் வழக்கத்தினை கடைபிடித்து, புனிதத்தீயில் தனது கற்பை காக்க தன்னையே அர்ப்பணித்துவிட்டாள்.

	[image: Image]

	ராக்கியினால் உயர்த்தப்படும் சகோதரி சகோதர பாசப்பிணைப்பானது ஆண்களால் பெண்கள் பாதுகாக்கப்பட வேண்டும் என்ற தனிப்பட்ட உறவையும் கடந்து சமுதாயத்தில் உள்ள ஆண் பெண் அனைவரும் தாய்நாட்டின் குழந்தைகளாக நட்புணர்வுடன், இணக்கமாக பழகுகின்ற மனோநிலையை உணர்த்துகிறது.

	அனைவரும் கூடி இந்த ராக்கி விழா நடத்துவது ஒரு சமுதாயப் பொறுப்பை உணர்த்துகிறது. முக்கியமாக ராக்கியை புனித காவிக் கொடிக்கு கட்டுவது இந்த சமுதாய, பண்பாட்டின் அம்சத்தை குறிக்கிறது. நிகழ்ச்சியில் கலந்துகொள்பவர்கள் அன்பையும் பாசத்தையும் தங்களுக்குள் வளர்த்துக் கொள்ளவேண்டும் என்பதையும் கடந்து தாங்கள் புதல்வர்களாக உள்ள சமுதாயத்திற்கு உண்மையாகவும் அர்ப்பணிப்புடனும் இருக்கவேண்டும் என்று உணர்த்துகிறது. மேலும் தாங்கள் பரஸ்பரம் ஒவ்வொருவரையும் காத்து, ஒட்டுமொத்த சமுதாயத்தையும் காக்கவேண்டும் என்ற உறுதியை வலியுறுத்துகின்ற எளிமையான விழாவாக இது அமைந்துள்ளது.

	ஹிந்து பாரம்பரியத்தில் ரக்ஷை என்பது அதர்ம சக்தியிடமிருந்து தர்ம சக்தியை காக்கும் தன்மை கொண்டது. வரும் காலங்களில் துஷ்டசக்திகளிடமிருந்தும், பேரழிவுகளிலிருந்தும் எப்படித் தன்னைக் காத்துக்கொள்வது என்று ஸ்ரீகிருஷ்ணனிடம் தர்மபுத்திரன் கேட்டான். அதற்கு அவர் ரக்ஷா விழாவை நடத்து என்று உபதேசித்தார். ரக்ஷா என்பது எவ்வளவு சக்தி வாய்ந்தது என்று ஒரு பழைய சம்பவத்தை ஸ்ரீகிருஷ்ணர் விவரித்தார்.

	ஒருசமயம் இந்திரனுக்கும் தைத்யராஜா என்ற அசுரனுக்குமிடையில் கடும் யுத்தம் நடந்தது. ஒரு கட்டத்தில் அசுரன் பலம் மேலோங்கி இந்திரனை தோற்கடித்து காட்டிற்குள் விரட்டிவிட்டான். இந்திரன் தேவகுருவான பிருஹஸ்பதியைச் சரணடைந்தான். சிறிது காலம் காத்திருந்து பின் போருக்குச் செல்லுமாறு குரு அறிவுறுத்தினார். சிராவண மாதம் பௌர்ணமியன்று போரை தொடங்கவேண்டும் என்று கூறினார். அதே நாளில் இந்திரனின் மனைவி ஷசீ தேவி மற்றும் குரு பிருஹஸ்பதி இருவரும் இந்திரனின் வலது மணிக்கட்டில் ராக்கியைக் கட்டினார். அதன் பிறகு இந்திரன் மீண்டும் தைத்ய ராஜாவை எதிர்த்து போர்த்தொடுத்து, அவனை முறியடித்து தேவலோக ராஜ்யத்தின் இறையாண்மையை மீண்டும் பெருமையுடன் நிலைநாட்டினார்.

	ரக்ஷைக்கு புராதனமான பல தொடர்புகள் உண்டு. நாட்டின் வடபகுதிகளில் ஒரு செய்யுள் கூறப்படுவதுண்டு.

	யேன பத்தோ பலீராஜா தான வேந்த்ரோ மஹா பல: |
தேனத்வாம் அனுபத்நாமி ரசேஷ மா சல மாசல |

	அதாவது பலிச்சக்கரவர்த்தி இந்த ராக்கியை கையில் கட்டிக் கொண்டபோது எவ்வளவு பலமுள்ளவனாக ஆனான். அதைப்போல நான் உனக்கு கட்டும் இந்த ராக்கியால் பலிச்சக்ரவர்த்தியைப் போல பலசாலியாகவும், உறுதியுள்ளவனாகவும் இருப்பாய் என்று கூறுகிறது.

	ரக்ஷா என்பது நமது அன்புக்குரியவர்களை ஆபத்துக் காலங்களில் காக்கவேண்டும் என்பதற்கான வெளிப்பாடு மட்டுமன்று. இது யுத்த நேரம் மற்றும் பேரிடர் காலங்களில் ராணுவம் மக்களை காப்பாற்றுவது போன்று அன்று. மாறாக இது ஆழமான, அனைத்து அம்சங்களையும் உள்ளிட்ட ஒன்று. உடலின் அனைத்து அவயவங்களுக்கும், பலத்தையும் ஊட்டத்தையும் எடுத்துச் செல்லும் இரத்த ஓட்டத்தைப் போன்றது. அதாவது உடலின் ஒரு பகுதியில் சிறு காயம் ஏற்பட்டாலும் முழு உடம்பும் அதில் கவனம் செலுத்துவதைப் போன்றது. ஒவ்வொரு அவயமும் தங்களுடைய சக்தியையும் ஊட்டத்தையும் அனைத்து அவயங்களுக்கும் பகிர்ந்து அந்தக் காயத்தை ஆற்றி பலப்படுத்துவது போன்றது.

	சமுதாயம் தனக்கு உள்ளே மற்றும் வெளியே ஏற்படும் சவால்களை சமாளித்து வளமுற வாழ்வது இந்த அடிப்படையில்தான். குறிப்பாக பல்வேறு மன அழுத்தங்கள் தேசத்தில் ஏற்படுவதுண்டு. இது பல்வேறு அரசியல், பொருளாதார மாற்றங்களினால் ஏற்படலாம். இச்சவால்கள் சமுதாயத்தின் பரஸ்பர அன்பு மற்றும் நல்லுறவினால் ஏற்படும் மனோபலத்தைக் கொண்டு மட்டுமே சமாளிக்க முடியும்.

	இந்தக் கருத்தினால் ஊக்குவிக்கப்பட்ட சமுதாயம் எப்படியும் அதன் உறுப்பினர்களை மகிழ்வுடனே வைத்திருக்கும். ஹிந்துவின் கண்ணோட்டத்தை கீழ்க்கண்டவாறு உணரலாம்.

	ஸர்வேபி சுகினஸ்ஸந்து, ஸர்வே ஸந்து நிராமயா; |
ஸர்வே பத்ராணி பஸ்யந்து, மா கஸ்சித் துக்க பாக்பவேத் ||

	(அனைவரும் மகிழ்வுடன் இருக்கட்டும், அனைவரும் நோயற்றவர்களாக இருக்கட்டும், அனைவரும் நல்லவற்றையே பார்க்கட்டும், எவருமே துன்பம் அனுபவிக்கக்கூடாது.)

	அதிகம்பேர் அதிக மகிழ்வுடன் இருக்கவேண்டும் என்பதற்கும் மேலாக இந்த தத்துவம் மிக விரிவானது. ஏழைகளுக்கும், சமுதாயத்தின் கடைக்கோடியில் இருப்பவர்களுக்கும் செய்யும் அன்புமயமான சேவை, இறைவனுக்கே செய்யப்படும் சேவை எனக் கருதப்படுகிறது.

	ஒடுக்கப்பட்ட, நிராகரிக்கப்பட்ட ஏழை மக்களை உயர்த்தவேண்டும் என்ற உயரிய உணர்வு ஒரு ஆன்மிக, தெய்வீக பயிற்சியாகவே கருதப்படுகிறது.

	தரித்திர நாராயணன் என்ற வார்த்தையை ராமகிருஷ்ண பரமஹம்சர் உருவாக்கிய சொல்லாடல். ஏழைகளிடமும், நோயுற்றவர்களிடமும் இரக்கம் காட்டுவது என்பதை அவர் பொறுத்துக் கொள்ளவேயில்லை. ஒருதடவை அவர் பாதி சமாதி நிலையில் இருந்தபோது கூறிய வார்த்தைகள் இவை:

	“உயிர்களிடத்தில் இரக்கம், உயிர்களிடத்தில் இரக்கம். முட்டாளே, சிறு புழுவைப் போல் இவ்வுலகில் வாழும் நீ இவர்களிடத்தில் இரக்கப்படுகிறாயா? இல்லவே இல்லை. இவர்களிடத்தில் இரக்கப்பட நீ யார், இரக்கமல்ல. சேவையே நீ செய்யவேண்டியது. துன்பப்படுபவனும் இறைவனின் வடிவமே என்று நினைத்து சேவை செய்.”

	சுவாமி விவேகானந்தரும் இதே வழியில் ஏழைகளிடமும், அறியாமையில் உழல்பவர்களிடமும் இறைவனையே கண்டார். அவர் கூறியதாவது...

	“தரித்திரர்களை தெய்வமாக வழிபடு, மூடர்களை தெய்வமாக வழிபடு”

	ரந்தி தேவர் என்னும் அரசர் தனது நாடு பஞ்சத்தால் பீடிக்கப்பட்டு அழிந்து கொண்டிருக்கும்போது தன்னிடம் இருந்த கடைசி துளி உணவை பசியோடு இருக்கும் மனிதனுக்கும், கடைசி சொட்டு நீரை தாகத்தால் தவிக்கும் நாய்க்கும் கொடுத்துவிட்டார். இந்நிலையில் அவர் இறைவனிடம் ஒரு வரம் கேட்டார்.

	நத்வஹம் காமயே ராஜ்யம் ந ஸ்வர்கம் நாபுனர் பவம் I
காமயே துக்க தப்தானாம் பிராணினாம் ஆர்த்தி நாசனம் II

	‘இறைவா, எனக்கு அரசபதவியோ, ஸ்வர்க்கமோ, ஆன்ம விடுதலையோ கூட வேண்டாம். நான் வேண்டுவதெல்லாம் துன்பத்தில் அவதியுறுபவர்களின் துயரை நீக்கவேண்டும் என்பதே.’

	வலியவர்கள் எளியோரை வஞ்சிப்பது என்ற மனப்பான்மை மாறும் போது மட்டுமே சமுதாயத்தில் ஏற்றத்தாழ்வுகள் நீங்கும். அப்போது மட்டுமே அறிவு, செல்வம் ஆகிய வளங்கள் அனைவரின் முன்னேற்றத்திற்குத் துணைபுரியும். ஒரு சம்ஸ்கிருத சுபாஷிதம் கூறுகிறது:

	வித்யா விவாதாய தனம் மதாய ஷக்தி பரேஷாம் பரபீடனாய I
கலஸ்ய ஸாதோர் விபரீதமேதத் ஞானாய தணாய ச ரக்ஷணாய I

	தீயோர்களிடம் இருக்கும் கல்வி வறண்ட விவாதத்திற்கும், செல்வம் தற்பெருமைக்கும், பலம் மற்றவர்களைத் துன்புறுத்துவதற்கு மட்டுமே பயன்படும். ஆனால் இவை நல்லவன் ஒருவனிடம் இருக்கும்போது மற்றவர்களுக்கு வழங்கவும், பகிர்ந்து கொள்ளவும், பாதுகாக்கவும் பயன்படுகிறது.

	சுருக்கமாக ஆண்டுதோறும் வரும் இந்த புனிதம் வாய்ந்த ரக்ஷா பந்தன் விழாவானது நமக்கு உணர்த்துவது, உயர்ந்த ஆன்மிக முழுமையை அடைதலும் மேலும் உண்மையான தியாகம் மற்றும் தொண்டுள்ளத்தோடும், சமுதாய நன்மைக்காக சேவை மனப்பான்மையோடு செயல்படுதல் ஆகிய இவற்றுக்காக நம்மை நாமே புதுப்பித்துக்கொண்டும், ஊக்கப்படுத்திக்கொண்டும், தயார்செய்து கொள்ள வேண்டும் என்பதே ஆகும்.

	சங்க மரபின்படி விழாவின் சிறப்பு அம்சம்:

	த்வஜாரோஹணம் மற்றும் த்வஜப்ரணாம் செய்தபிறகு அனைவரும் தக்ஷவில் நிற்க வேண்டும். மூத்த அதிகாரி ப்ரணாம் செய்து கொடி கம்பத்தில் ராக்கி கட்டுவார். தொடர்ந்து அனைவரும் ஒருவருக்கொருவர் வலது கை மணிக்கட்டில் ராக்கி அணிந்து கொள்வர். பின்னர் திட்டமிட்டபடி நிகழ்ச்சிகளும், பௌதிக் உரையும் நடைபெறும்.

	

	விஜயதசமி

	ஆஸ்வயுஐ சுக்ல தசமி - ஆஸ்வயுஐ மாத வளர்பிறை பத்தாம் நாள் (செப்டம்பர் - அக்டோபர்)

	ஹிந்து பஞ்சாங்கத்தின்படி, விஜயதசமி மிகவும் மங்களகரமான நாளாக கருதப்படுகிறது. நவராத்திரி எனப்படும் ஒன்பது நாள் பண்டிகையின் முடிவில் வருகிறது. இந்த வெற்றித் திருநாளானது கல்வியின் அம்சமான சரஸ்வதி மற்றும் சக்தியின் அம்சமான துர்கை வழிபாட்டினை தொடர்ந்து கொண்டாடப்படுகிறது. ஒவ்வொரு ஊரிலும், கிராமத்திலும் பல தேவ தேவியர்களின் பிரம்மாண்ட ஊர்வலங்கள் நடத்தப்படுகின்றன. இந்த கொண்டாட்டம் நற்குணங்களின் வெற்றியை மற்றும் தீய குணங்களின் அழிவை குறிப்பதாக அமைகிறது. சக்தி வடிவமான அம்மன் துர்கா, மகாகாளி, மகிஷாசுர மர்த்தினி என்று பல பெயர்களால் அழைக்கப்படுகிறாள். “நல்லவர்களை காத்து அருளி தீய சக்திகளை அழித்து, தர்மத்தை நிலைநாட்டுவது” இந்த சக்தி வடிவங்களின் அவதார நோக்கமாகும்.

	மகிஷாசுரமர்த்தினியின் அவதாரக் கதையானது, விசேஷமான செய்தியை தர வல்லது. ஒரு காலகட்டத்தில் மகிஷாசுரன் என்ற அரக்கனால் தேவர்கள் பலம் அற்றுப்போனார்கள். தங்களை பாதுகாக்க வேண்டி அவர்கள் செய்த பிரார்த்தனையின் பலனாக அனைத்து தேவர்களும் தங்கள் ஒரு பகுதி சக்தியை அளித்து, அதன்மூலம் ஒரு மஹாசக்தி உருவாகும் என்று கட்டளை பிறந்தது. இப்படித்தான் முப்பத்து மூன்று கோடி தேவர்களின் ஒருங்கிணைக்கப்பட்ட சக்தியின் மூலம் மகிஷாசுரமர்த்தினி உருவெடுத்தாள். ஒன்பது பகல் ஒன்பது இரவு என நீண்டதொரு போரில் சக்தியின் வடிவமான சாமுண்டீஸ்வரியால் அரக்கன் மகிஷாசுரன் வதம் செய்து அழிக்கப்பட்டான்.

	இந்த புராணத்திலிருந்து நாம் அறிவது என்னவென்றால், தர்மத்தை கடைபிடிக்கும் நல்லவர்கள் ஒன்று சேர்ந்து முயன்றால் மட்டுமே தீய சக்திகளை வெல்ல முடியும். சிதறிக் கிடக்கும் ஹிந்துக்களுக்கு இதைவிட சிறந்த செய்தி ஒன்று உண்டா? பலர் உண்மையில் நல்லவர்கள், பக்தியுள்ளவர்கள் தான், ஆனால் தங்கள் பண்பாட்டினை விரோதத்துடன் எதிர்க்கும் சக்திகளை வெல்ல இயலாதவர்களாக இருக்கின்றனர். உண்மையில் ‘சங்கே சக்திஹ் கலௌ யுகே’.

	சங்கமாக, அமைப்பாக ஒன்றிணைந்து செயலாற்றினால் மட்டுமே சக்தியுடன் செயல்புரிய முடியும். மக்கள் அனைவரும் இந்த ஒரு முக்கிய செய்தியை அவசியம் மனதில் ஏற்றிக்கொள்ள வேண்டும்.

	நமது பாரத சரித்திரத்தின் அதிர்ச்சியூட்டும் உண்மை என்னவென்றால், ஹிந்துக்கள், கலாச்சாரம், செல்வம், வீரர்கள், படைகள், என இவை அனைத்திலும் மேன்மை அடைந்திருந்தும், பல காலகட்டங்களில் அந்நியர்களிடம் தோல்வியுற்று அடிமையாக இருந்திருக்கிறார்கள். இந்த சோகமான சூழ்நிலைக்குக் காரணம் ஒற்றுமையின்மையே. கடந்த காலங்களில் ஏற்பட்ட கசப்பான அனுபவங்களிலிருந்து பாடம் கற்றுக்கொண்டு இனியாவது நாம், “ஒன்றுபட்டால் உண்டு வாழ்வு, இல்லையேல் அழிவு” என்று உணர்ந்து செயல்படவேண்டும்.

	நமது ஹிந்து வழிபாட்டு முறைகளில் தனித்துவமான அம்சம் என்னவென்றால் நிக்ரஹ அனுக்ரஹ என்பதாகும்! அதாவது ஒரு புறத்தில் தீய சக்திகளை அழித்து, மறுபுறத்தில் நல்லவர்களைக் காப்பது ஆகும். எப்போதெல்லாம் ஹிந்துக்களின் சக்தி உயர்ந்து இருந்ததோ அப்போதெல்லாம் நாம் மற்ற நாடுகளை ஆக்கிரமித்து ஆட்சி புரிந்ததில்லை. மனித சரித்திரத்தில் நமது ஹிந்து நாடு மட்டுமே இந்த அரிய சுய கட்டுப்பாட்டுடன் இருந்திருக்கிறது. உலக சரித்திரத்தில் நாம் காண்பது என்னவென்றால் பிற நாடுகளின் சக்தி அதிகரிக்கும்போதெல்லாம் அவை மற்ற நாடுகளை ஆக்கிரமித்து பல அட்டூழியங்கள் செய்து அந்நாடுகளின் பூர்வீக மக்களை அழிப்பது போன்ற கொடூர செயல்களே நடந்திருக்கின்றன. ஆனால் ஹிந்து தேசம் மட்டுமே, ‘நான் நல்லவற்றை நிறைவேற்ற வந்திருக்கிறேன், அழிப்பதற்காக அல்ல’, என்ற கோட்பாட்டை கடைபிடித்து வருகிறது.

	விஜயதசமி பண்டிகையின் பின்னணியில் பல அரிய நிகழ்வுகளை காணமுடிகிறது. தென்பரதத்தின் விஜயதசமி விழாவானது, ஸ்ரீ ராமன் பதினான்கு ஆண்டுகளாக நாடு துறந்து காடுகளில் பல இன்னல்களை சந்தித்து, சீதையின் பிரிவால் மன உளைச்சலுக்கு ஆளாகி, இறுதியாக இராவணனை வீழ்த்தி, வெற்றித் திருமகனாக அயோத்தி வந்து சேர்ந்த நாளை குறிக்கிறது. வடநாட்டில் இந்த சம்பவம் ராம்லீலா என்று மிகவும் உற்சாகமாக கொண்டாடப்படுகிறது.

	அயோத்தி திரும்புவதற்கு முன், ஸ்ரீராம்பிரான் ஷமி (வன்னிமரம்) மரத்தை வழிபட்டார். அதே விஜயதசமி நாளில் பாண்டவர் அஞ்ஞாத வாசத்திலிருந்தபோது வன்னிமரத்தில் ஒளித்து வைத்திருந்த ஆயுதங்களை வெளியில் கொண்டுவந்தனர். இச்சம்பவம் குருக்ஷேத்ர யுத்தத்திற்கான ஏற்பாடுகளை குறிக்கிறது. இவ்விரண்டு புனிதமான சம்பவங்களை கொண்டாடும் வகையில் வன்னி மரத்தை வழிபடுதலும் அதன் இலைகளை ஒருவருக்கொருவர் பறிமாற்றம் செய்து கொள்வதும் ஒவ்வொரு ஆண்டும் விஜயதசமி அன்று நடக்கிறது. இத்தருணத்தில் ஒரு ஸமஸ்கிருத செய்யுள் பாடப்படுகிறது;

	ஷமீ ஷமயதே பாபம் ஷமீ சத்ருவிநாசி |
அர்ஜுனஸ்ய தனுர்தரி ராமஸ்ய ப்ரியதர்ஷினி ||

	வன்னிமரமே எல்லா பாவங்களையும் அகற்றுகிறது.

	எல்லா எதிரிகளையும் வீழ்த்துகிறது.

	அர்ஜுனன் காண்டீபத்தை நான் ஏற்றுவதற்கும் ஸ்ரீராம்பிரான் அயோத்தியில் தன் சொந்தங்களை காண திரும்பியதற்கும் சாட்சியாக உள்ளது.

	இந்த பாரம்பரியத்தை தொடர்ந்து விஜயநகர சாம்ராஜ்யம் மற்றும் மராட்டிய பேஷ்வா சாம்ராஜ்யம் சார்ந்த ஹிந்து அரசர்கள் மற்றும் சிற்றரசர்கள், வன்னிமரத்தை வழிபட்டு ராஜ ஊர்வலம் நடத்தும் வழக்கத்தினை மேற்கொண்டிருந்தனர். இந்த நாளில் எதிரி நாட்டின் மீது திடீர் தாக்குதல் நடத்தியதும் உண்டு. இதனை ‘சீமோல்லங்கனம்’ என்று அழைப்பார்கள். விஜயநகர சாம்ராஜ்யத்தின் ஹம்பி இடிபாடுக்கு மத்தியில் விஜயதசமி பீடம் அமைந்திருப்பதை காணலாம். இந்த பீடத்தில் நின்றுகொண்டுதான் மாமன்னர் கிருஷ்ணதேவராயர், ஐந்து லட்சம் வீரர்களைக் கொண்ட தனது பெரும் படையை பார்வையிடுவார்.

	விஜயதசமிக்கு முதல்நாள், அதாவது மகாநவமி அன்று ஆயுதபூஜை கொண்டாடப்படுகிறது. அன்று படைவீரர்கள் ஆயுதங்களை வழிபடுவது மட்டுமல்ல, கொல்லர், குயவர், மரத்தச்சர், தையல்காரர், கொத்தனார், தட்டச்சர், இசைவல்லுனர், ஓவியர், மற்றும் ஏனைய தொழில்களில் ஈடுபட்டுள்ள பலரும், தங்கள் தொழிலில் கையாளும் கருவிகள் மற்றும் உபகரணங்களை பூஜையில் வைத்து வழிபடுவது வழக்கம். இன்றைய காலகட்டத்தில் பேருந்துகள், லாரிகள் மற்றும் தொழிற்சாலைகளில் உள்ள பிரம்மாண்ட இயந்திரங்கள் அனைத்திற்கும் அலங்காரத்துடன் வழிபாடு நடத்தப்படுகிறது. இந்நாள் ‘விஸ்வகர்மா தினம்’, பாரதத்தின் தேசிய தொழில் நாளாக கருதப்படுகிறது. “செய்யும் தொழிலே தெய்வம்” பொன்மொழிக்கு எடுத்துக்காட்டாக இந்நாள் அமைந்துள்ளது. ஸ்ரீகிருஷ்ணரின் உபதேசத்தின்படி எந்தவித எதிர்பார்ப்பும் இல்லாமல், இறைவனுக்கே அர்ப்பணித்து செய்கின்ற கடமைகள், அனைத்தும் மேலான தெய்வ வழிபாடாக கருதப்படுகிறது.

	தொன்மையான ஹிந்து தேசம் மற்றும் ஹிந்து தர்மத்தின் புத்தெழுச்சிக்காகவும், புனர் நிர்மாணத்திற்க்காகவும், விஜயதசமியின் பாரம்பரியத்திற்கு ஏற்ப தொடங்கப்பட்ட நமது சங்கமானது தொடர்ந்து வெற்றி மேல் வெற்றியை நோக்கி வீறுநடையுடன் முன்னேறிக் கொண்டிருக்கிறது.

	சங்கமரபின்படி விழாவின் சிறப்பு அம்சம்:

	நமது பாரம்பரியமான ஆயுதங்களை பார்வைக்கு வைத்து அவற்றிற்கு வழிபாடு செய்தல். அதாவது... ஷஸ்த்ர பூஜை விழா நிகழ்ச்சியின் தொடக்கத்தில்.

	

	மகர ஸங்கராந்தி

	மகர ஸங்க்ரமணா உத்தராயண புண்ய காலம் (பொதுவாக ஜனவரி 14)

	மகர ஸங்கராந்தி சூரியனின் வடக்குப் பாதை நோக்கிய பயணத்தின் (உத்தராயணம்) துவக்கத்தைக் குறிக்கிறது. சூரியனின் இந்த பாதை மாற்றமானது அவர் மகர ராசிக்குள் நுழையும்போது தொடங்குகிறது. இந்நாள் முதல் பகல் நேரம் அதிகமாகவும், இரவு நேரம் குறைவாகவும், மாறத் தொடங்குகிறது. இந்த மாற்றம் மக்கள் வாழ்க்கையில் நன்மைகள் அதிகரித்தும், தீமைகள் குறைந்தும் காணப்படும் என்று கட்டியம் கூறுவதாக அமைகிறது. இந்த மகிழ்ச்சிகரமான நாள் தமிழகத்தில் பொங்கல் என்றும், வட பாரதத்தில் கிச்சடி என்றும் கூறப்படுகிறது. இவ்விரண்டு பெயருமே அன்றைய நாளில் செய்யப்படும் இனிப்பான உணவு வகைகளை குறிக்கிறது.

	ஒளியானது. அதாவது... இதயத்தின் இதமான உணர்வுகளான அன்பு, பாசம் போன்ற நல்ல இதமான உணர்வுகளை தருகிறது. பாரதத்தின் பல பிரதேசங்களில் இந்த நாளில் எள்ளும், வெல்லமும் கலந்த இனிப்பு வகை வினியோகிக்கப்படுகிறது. நறுமணம் கமழும் எள் மற்றும் எள் எண்ணெய், நட்பையும், தோழமையையும் குறிக்கிறது. வெல்லமானது இனிப்பான பேச்சு மற்றும் பழகும் தன்மையை குறிக்கிறது. எனவே எள் வெள்ளம் விநியோகமானது மகர ஸங்கராந்தி கொண்டாட்டங்களின் இதமான அம்சத்தைக் குறிப்பதாக அமைந்திருக்கிறது.

	[image: Image]

	நமது சமூக தளத்தில், ஸங்கராந்தி பண்டிகை நாட்டின் பொது நலத்திற்கான முக்கியத்துவத்தை உணர்த்துவதாக அமைகிறது. இந்த தேச மக்களிடம் இருக்கும் இதமான அன்பு மற்றும் சக மனிதன் என்கின்ற உணர்வுதான் அவர்களை ஒருவருக்கொருவர் துயரமான காலங்களிலும், மகிழ்ச்சியான தருணங்களிலும் தோளோடு தோள் சேர்ந்து ஒற்றுமையுடன் இருக்க வைக்கிறது. தேசம் என்ற இயந்திரம் உரசல்கள் இல்லாமல் இயல்பாக இயங்கிட நட்புணர்வுடன் கூடிய ஒற்றுமை என்ற மசகு எண்ணெய் மிகவும் அவசியம். நாட்டு மக்களிடம் சகோதரத்துவம் இல்லாமல், சுதந்திரமும் சமத்துவமும் அர்த்தமற்றதாகும். சகோதரத்துவம் மட்டுமே, நாட்டின் சக மனிதர்களுக்காக, சக பிரஜைகளுக்காக சுயநலமற்ற சேவையும், தியாகமும் செய்ய வேண்டும் என்கின்ற எண்ணத்தை உறுதிப்படுத்துகிறது.

	ஒளியை குறிக்கும் ஸங்கராந்தி திருநாள், அறிவுத் திறன் என்ற ஒளியை ஏற்றுவதன் அவசியத்தையும் செய்தியாக அளிக்கிறது. அதன் மூலம், நல்லது தீயது, நியாயம் அநியாயம், உண்மை பொய், நல்லொழுக்கம் தீயொழுக்கம் ஆகியவற்றின் வேற்றுமையை புரிந்துகொள்ள முடிகிறது. இத்தகைய பகுத்தறியும் ஞானமான விவேகம் எனும் தன்மையானது மனிதனை பரிணாம வளர்ச்சியின் பாதையில் இட்டுச் செல்கிறது. மேலும் இத்தகைய நுண்ணறிவில்லாத வறட்டுப் பகுத்தறியும் தன்மையானது, கடிவாளமும், சவாரியும் இல்லாத முரட்டு குதிரையை அவிழ்த்து விடுவது போன்றதாகும்.

	இன்றைய விஞ்ஞானம் மற்றும் தொழில்நுட்பம் செல்கின்ற வேகப்பாய்ச்சலானது நவீன நாகரீகத்தை ஒரு முரட்டு குதிரையாக மாற்றி வருகின்றது. காற்று, நீர் மற்றும் நிலத்தில் ஏற்படும் மாசுகளின் விளைவாக நிகழும் பேரழிவுகள், எவ்வாறு தற்கால நவீன அறிவு, உண்மையான ஞான ஒளிமிக்க பாதையிலிருந்து விலகி தடம்புரண்டு செல்கிறது என்பதற்கு எடுத்துக்காட்டாக அமைகிறது. அனைத்து உயிரினங்களின் நல்வாழ்வே சத்தியம் மற்றும் உண்மை அறிவின் நோக்கமாகும் என்று மஹாபாரதம் இவ்வாறு விளக்குகிறது.

	“யத் பூதஹிதமத்யந்தம் தத் சத்யமிதி தாரணா”

	இத்தகைய அன்பான மனத்துடன் கூடிய ஒளி நிறைந்த அறிவு மட்டுமே முழுமையான மனித இசைவிற்கும், மகிழ்விற்கும் இட்டுச்செல்லும்.

	விடியற்காலையின் பிரகாசமானது, மனி தன் உறக்கத்திலிருந்து விழிப்படைவதை உணர்த்துகிறது. பிறகு உடலாலும், மனதாலும், அறிவாலும் செய்யவேண்டிய பணிகள் தொடர்கின்றன. மனிதன் தனது கடமைகளை விழிப்புடனும், விடா முயற்சியுடனும் செய்வதற்கு துணை புரிகிறது. மேலும் சோம்பேறித்தனம், சுறுசுறுப்பின்மை, மந்த நிலை போன்றவைகளை உதறித் தள்ளி, தேகபலம், வீரியம் மற்றும் ஆண்மையுள்ள முயற்சிகளுக்கு இடம் தருகிறது.

	ஹிந்து தத்துவத்தின்படி மனிதனின் விடாமுயற்சியே நல்வழிகாட்டுகிறது.

	ஒரு சுபாஷிதம்;

	உத்யமம் ஸாஹஸம் தைர்யம் புத்திஸ் சக்திஹ் பராக்ரமம் |
ஷடேதே யத்ர வர்தந்தே தத்ர தேவஸ் ஸஹாயக்ருத் ||

	சொல்வது என்னவென்றால் “முயற்சி, துணிச்சல், தைரியம், ஞானம், வலிமை, மற்றும் வீரம், இந்த ஆறு குணங்கள் உள்ளவர்களுக்கு கடவுள் நிச்சயம் உதவி செய்வார்.”

	ஸ்ரீமத் பகவத்கீதையின் கடைசி ஸ்லோகம் மனித முயற்சியின் முக்கியத்துவதை பற்றி கூறுவதாவது;

	யத்ர யோகேஸ்வரக் கிருஷ்ணோ யத்ர பார்த்தோ தனுர்தரஹ் |
தத்ர ஸ்ரீ விஜயோபூதிர்த்ருவா நீதிர் மதிர்மம ||

	“எங்கெல்லாம் யோகத்தின் தலைவன் ஸ்ரீகிருஷ்ணர் மற்றும் மிகச் சிறந்த வில்லாளி அர்ஜுனன் இருவரும் இருக்கிறார்களோ அங்கெல்லாம் செல்வம், வெற்றி மற்றும் புகழ் நிலைத்திருக்கும்.”

	மகர ஸங்கராந்தி விழாவானது, முழுமையான தனிநபர் ஆளுமைத்திறன் மலர்ச்சிக்கும், முழு சமுதாயத்தின் நன்மை மற்றும் புகழுக்காகவும், மனிதனின் உள் உறைந்திருக்கும் இத்தகைய குணங்களின் எழுச்சிக்கான அறைகூவலாக அமைகின்றது.

	பீஷ்மர், போரின் பொழுது ஆயுதங்களை துறந்து அம்புப் படுக்கையில் படுத்துக்கொண்டு இந்தப் புனிதமான மகர சங்கராந்தி நன்னாளில் தனது உடலை விட்டு உயிரானது பிரியவேண்டுமென்ற வைராக்கியத்தோடு காத்திருந்தார். நமது ஹிந்து பாரம்பரியத்தின் படி ஒருவர் இந்நாளில் உயிர்நீத்தால், அவர் ஒளிநிறைந்த, அளவற்ற பேரின்பத்தின் உறைவிடமான ஸ்வர்கத்தை அடைவதாக நம்பப்படுகிறது.

	ஹிந்துக்களின் தலைசிறந்த திருவிழாவான, கும்பமேளா, பன்னிரண்டு வருடங்களுக்கு ஒருமுறை, பிரயாகை சங்கமத்தில் (கங்கை, யமுனை, மற்றும் சரஸ்வதி நதிகள்) கொண்டாடப்படுகிறது. ஜாதி சமய இன மொழி மாகாணம் ஆகிய அனைத்து பிரிவுகளையும் சேர்ந்த கோடானுகோடி மக்கள் வருகைதரும் இந்த கும்பமேளா திருவிழாவானது, ஹிந்து தர்மத்தின் கலாச்சார ஒற்றுமைக்கு சாட்சியாக விளங்குகிறது.

	1966ம் ஆண்டு கும்பமேளாவின் போது, உலக ஹிந்து மாநாடு, விஷ்வ ஹிந்து பரிஷத் என்ற உலகளாவிய அமைப்பினால் நடத்தப்பட்டது. அந்த மாநாட்டில், ஜகத்குருக்கள், தர்ம ஆச்சாரியர்கள், மடாதிபதிகள், அறிஞர்கள், மற்றும் பலர் கலந்துகொண்டு கருத்து பரிமாற்றம் செய்தனர். அவர்கள், நமது ஹிந்து சமுதாயத்தில் ஊடுருவியுள்ள வக்கிரங்களை களைந்து, பல பழமையான மற்றும் எதிர்கால சவால்களை எதிர்கொள்வதற்கான உத்வேகத்தை வழங்கினார்கள்.

	மகர ஸங்கராந்தியின் சமயத்தில் நிகழ்ந்த ஸ்வாமி விவேகானந்தரின் பிறப்பானது, சுய மறதியின் நீண்ட இரவின் இருளை நீக்கி, மீண்டும் எழுச்சிமிக்க ஒளிமயமான சகாப்தத்தின் துவக்கத்தை குறிப்பதாக அமைந்துள்ளது. தலைசிறந்த விழாக்களில் ஒன்றான மகரசங்கராந்தியை இயல்பான, ஆழ்ந்த அர்த்தமுள்ள இயற்கையின் நிகழ்வுடன் ஒருங்கிணைத்துக் கொண்டாடுவது, ஹிந்துக்களின் உள்ளார்ந்த நல் இயல்பினை பறைசாற்றுவதாக அமைந்துள்ளது. அவர்கள் தங்களை இயற்கை அன்னையின் பிள்ளைகளாகவும், அனைத்து துறைகளிலும் அவளது பரந்த, தாராளம் எனும் அமுதத்தை பருகி, உடல், மனம், எண்ணம் ஆகியவற்றின் மூலம் எல்லா நற்குணங்களையும் வெளிப்படுத்த விழைகின்றனர்.

	அனைத்து ஹிந்துக்களின் மனங்களிலும், மகர ஸங்கராந்தியின் சிறப்பை உணர்த்துகின்ற வகையில் ஒலிக்கும் ஒரு பிரார்த்தனை மந்திரமாவது...

	அஸதோமா ஸத்கமய
தமஸோமா ஜ்யோதிர்கமய
ம்ருத்யோர்மா அம்ருதம்கமய

	இறைவா,

	அசத்தியத்திலிருந்து சத்தியத்திற்கும்
இருளிலிருந்து ப்ரகாசத்திற்கும்
மரணத்திலிருந்து அமரத்துவத்திற்கும்
எங்களுக்கு வழிகாட்டுவாயாக.

	சங்க மரபின்படி விழாவின்சிறப்பு அம்சம்:

	விழாவின் முடிவில் பங்கேற்றவர்களுக்கு (வட பாரதத்தில்) எள்ளுருண்டையும், (தென் பாரதத்தில்) பொங்கலும் விநியோகிக்கப்பட்டு இனிமையுடன் நிறைவுபெறும்.

	முற்றும்

